
У наступленні 5-fй арміі ў пачатку студзеня 1944 г. удзельнічалі пяць стралковых дывізій і тры 

танкавыя брыгады. Іх падтрымлівала артылерыя 81-га і 72-га стралковых корпусаў. Найбольш 

востра развіваліся падзеі ў паласе 159-й стралковай дывізіі і 36-й стралковай брыгады. Палкі пайшлі 

ў наступленне і фарсіравалі па тонкім лёдзе раку Ласасіну. У ноч на 8 студзеня на перадавую былі 

выведзены 850-ы і 854-ы стралковыя палкі 277-й стралковай дывізіі пад камандаваннем палкоўніка 

С. Т. Гладышава, 852-і полк быў пакінуты ў другім эшалоне. Праз суткі камдзіў павёў палкі сумесна 

з 256-fй і 213-fй танкавымі брыгадамі на захад у накірунку Дыманова. Праціўнік быў выбіты з дзотаў 

і сховішчаў і адступаў да р. Лучоса. 

У гэтым баі геройскі праявіў сябе 850-ы стралковы полк, асабліва яго 4-я рота, якую 

ўзначальваў старшы лейтэнант А. Д. Старасценка. Яна першай уварвалася ў в. Дыманова, выбіла 

ворага, захапіла адну з асноўных камунікацый праціўніка – шашу Віцебск – Орша. У хуткім часе туды 

падыйшоў увесь полк. 

